
 � 居士集卷三

古詩二十首

【送楊辟秀才〈慶曆三年〉】

吾奇曾生者，始得之太學。初謂獨軒然，百鳥而一鶚。既又得楊生，群獸出麟角。乃知

天下才，所識慚未博。楊生初誰師，仁義而禮樂。天姿樸且茂，美不待追琢。始來讀其

文，如渴飲醴酪。既坐即之談，稍稍吐鋒鍔。非唯富春秋，固已厚天爵。有司選群材，

繩墨困量度。胡為謹毫分，而使遺磊落？至寶異常珍，夜光驚把握。駭者棄諸塗，竅拾

充吾橐。其於獲二生，厥價玉一瑴。嗟吾雖得之，氣力獨何弱！帝閽啟嚴嚴，欲獻前復

卻。遽令扁舟下，飄若吹霜籜。世好競辛鹹，古味殊淡泊。否泰理有時，惟窮見其確。

【送孔生再遊河北〈慶曆二年〉】

志士惜白日，高車無停輪。孔生東魯儒，年少勇且仁。大軸獻理匭，長裾弊街塵。門無

黃金聘，家有白髮親。寒風八九月，北渡大河津。玉塞積精甲，金戈耀秋雲。孔生力數

斗，其智兼千人。裋褐不自暖，高談吐陽春。北州多賢侯，待士誰最勤。一見贈雙璧，

再見延上賓。丈夫患不遇，豈患長賤貧！

【送慧勤歸餘杭〈慶曆三年〉】

越俗僭宮室，傾資事雕牆。佛屋尤其侈，耽耽擬侯王。文彩瑩丹漆，四壁金焜煌。上懸

百寶蓋，宴坐以方床。胡為棄不居，淒身客京坊。辛勤營一室，有類燕巢梁。南方精飲

食，菌筍鄙羔羊。飯以玉粒粳，調之甘露漿。一饌費千金，百品羅成行。晨興未飯僧，

日昃不敢嚐。乃茲隨北客，枯粟充饑腸。東南地秀絕，山水澄清光。餘杭幾萬家，日夕

焚清香。煙霏四面起，雲霧雜芬芳。豈如車馬塵，鬢髮染成霜。三者孰苦樂，子奚勤四

方。乃云慕仁義，奔走不自遑。始知仁義力，可以治膏肓。有誌誠可樂，及時宜自強。

人情重懷土，飛鳥思故鄉。夜枕聞北雁，歸心逐南檣。歸兮能來否，送子以短章。

【讀張李二生文贈石先生〈慶曆三年〉】

先生二十年東魯，能使魯人皆好學。其間張續與李常，剖琢瑉石得天璞。大圭雖不假雕

琢，但未磨礱出圭角。二生固是天下寶，豈與先生私褚橐。先生示我何矜誇，手攜文編

謂新作。得之數日未暇讀，意欲百事先屏卻。夜歸獨坐南窗下，寒燭青熒如熠爚。病眸

昏澁乍開緘，燦若月星明錯落。辭嚴意正質非俚，古味雖淡醇不薄。千年佛老賊中國，

禍福依憑群黨惡。拔根掘窟期必盡，有勇無前力何犖。乃知二子果可用，非獨詞堅由誌

確。朝廷清明天子聖，陽德彙進群陰剝。大烹養賢有列鼎，豈久師門共藜藿。予慚職諫

未能薦，有酒且慰先生酌。

【絳守居園池〈慶曆四年〉】

嘗聞紹述絳守居，偶來覽登周四隅。異哉樊子怪可籲，心欲獨出無古初。窮荒搜幽入有

無，一語詰曲百盤紆。孰云已出不剽襲，句斷欲學《盤庚》書。荒煙古木蔚遺墟，我來

嗟隻得其餘。柏槐端莊偉丈夫，蒼顏鬱鬱老不枯。靚容新麗一何姝，清池翠蓋擁紅蕖。

胡鬅虎搏豈足道，記錄細碎何區區。虙氏八卦畫河圖，禹湯皋虺暨唐虞。豈不古奧萬世

模，嫉世姣巧習卑汙。以奇矯薄駭群愚，用此猶得追韓徒。我思其人為躊躇，作詩聊謔

為坐娛。

【晉祠〈慶曆四年〉】

古城南出十里間，鳴渠夾路何潺潺。行人望祠下馬謁，退即祠下窺水源。地靈草木得餘

潤，鬱鬱古柏含蒼煙。並兒自古事豪俠，戰爭五代幾百年。天開地辟真主出，猶須再駕

方凱旋。頑民盡遷高壘削，秋草自綠埋空垣。並人昔遊晉水上，清鏡照耀涵朱顏。晉水

今入并州裏，稻花漠漠澆平田。廢興仿佛無舊老，氣象寂寞餘山川。惟存祖宗聖功業，

干戈象舞被管弦。我來覽登為歎息，暫照白髮臨清泉。鳥啼人去廟門闔，還有山月來娟

娟。

【登絳州富公嵩巫亭示同行者〈慶曆四年〉】

群峰擁軒檻，竹樹陰漠漠。公胡苦思山，規構自心作。惟予愛山者，初仕即京洛。嵩峰

三十六，終日對高閣。陰晴無朝暮，紫氣常浮泊。雄然九州中，氣象壓寥廓。亦嘗步其

巔，培塿視四嶽。其後竄荊蠻，始識峽山惡。長江瀉天來，巨石忽開拓。始疑茫昧初，

渾沌死鐫鑿。神功夜催就，萬仞成一削。尤奇十二峰，隱見入冥邈。人蹤斷攀緣，異物

宜所托。顧瞻但徘徊，想像逢綽約。嵩山近可愛，泉石吾已諾。終期友幽人，白首老雲

壑。荊巫惜遐荒，詭怪杳難貌。至今清夜思，魂夢輒飛愕。偶來玩茲亭，塵眼刮昏膜。

況逢秋雨霽，濃翠新染濯。峰端上明月，且可留幽酌。

【水谷夜行寄子美聖俞〈慶曆四年〉】

寒雞號荒林，山壁月倒掛。披衣起視夜，攬轡念行邁。我來夏雲初，素節今已屆。高河

瀉長空，勢落九州外。微風動涼襟，曉氣清餘睡。緬懷京師友，文酒邈高會。其間蘇與

梅，二子可畏愛。篇章富縱橫，聲價相磨蓋。子美氣尤雄，萬竅號一噫。有時肆顛狂，

醉墨灑雱霈。譬如千里馬，已發不可殺。盈前盡珠璣，一一難柬汰。梅翁事清切，石齒

漱寒瀨。作詩三十年，視我猶後輩。文詞愈清新，心意雖老大。譬如妖韶女，老自有餘

態。近詩尤古硬，咀嚼苦難嘬。初如食橄欖，真味久愈在。蘇豪以氣轢，舉世徒驚駭。

梅窮獨我知，古貨今難賣。二子雙鳳凰，百鳥之嘉瑞。雲煙一翱翔，羽翮一摧铩。安得

相從遊，終日鳴噦噦。問胡苦思之，對酒把新蟹。

【病中代書奉寄聖俞二十五兄〈慶曆五年〉】

憶君去年來自越，值我傳車催去闕。是時新秋蟹正肥，恨不一醉與君別。今年得疾因酒

作，一春不飲氣彌劣。饑腸未慣飽甘脆，九蟲寸白爭為孽。一飽猶能致身患，寵祿豈無

神所罰。乃知賦予分有涯，適分自然無夭閼。昔在洛陽年少時，春思每先花亂發。萌芽

不待楊柳動，探春馬蹄常踏雪。到今年才三十九，怕見新花羞白髮。顏侵塞下風霜色，

病過鎮陽桃李月。兵閑事簡居可樂，心意自衰非屑屑。日長天暖惟欲睡，睡美尤厭春鳩

聒。北潭去城無百步，淥水冰銷魚撥剌。經時曾未著腳到，好景但聽遊人說。官榮雖厚

世味薄，始信衣纓乃羈絏。故人有幾獨思君，安得見君憂暫豁。公廚酒美遠莫致，念君

X-GORB Books | zh.wikisource.org | CC BY-SA 4.0 3 / 7



歐陽修集/卷002

貫飲衣屢脫。郭生書來猶未到，想見新詩甚饑渴。少年事事今已去，惟有愛詩心未歇。

君閑可能為我作，莫辭自書藤紙滑。少低筆力容我和，無使難追韻高絕。

【鎮陽殘杏〈慶曆五年〉】

鎮陽二月春苦寒，東風力弱冰雪頑。北潭跬步病不到，〈即常山宮後池也，州之勝遊惟

此。〉何暇騎馬尋郊原。雕丘新晴暖已動，砌下流水來潺潺。〈雕丘水在州西十五里，

以長渠引走城中。〉但聞簷間鳥語變，不覺桃杏開已闌。人生一世浪自苦，盛衰桃杏開

落間。西亭昨日偶獨到，猶有一樹當南軒。殘芳爛漫看更好，皓若春雪團枝繁。無風已

恐自零落，長條可愛不可攀。猶堪攜酒醉其下，誰肯伴我頹巾冠。

【班班林間鳩寄內〈慶曆五年〉】

班班林間鳩，穀穀命其匹。迨天之未雨，與汝勿相失。春原洗新霽，綠葉暗朝日。鳴聲

相呼和，應答如吹律。深棲柔桑暖，下啄高田實。人皆笑汝拙，無巢以家室。易安由寡

求，吾羨拙之佚。吾雖有室家，出處曾不一。荊蠻昔竄逐，奔走若鞭抶。山川瘴霧深，

江海波濤��。跬步子所同，淪棄甘共沒。投身去人眼，已廢誰復嫉。山花與野草，我醉

子鳴瑟。但知貧賤安，不覺歲月忽。還朝今幾年，官祿沾兒侄。身榮責愈重，器小憂常

溢。今年來鎮陽，留滯見春物。北潭新漲綠，魚鳥相聱䎲。〈魚乙切。〉我意不在春，

所憂空自咄。一官誠易了，報國何時畢。高堂母老矣，衰發不滿櫛。昨日寄書言，新陽

發舊疾。藥食子雖勤，豈若我在膝。又云子亦病，蓬首不加髴。書來本慰我，使我煩憂

鬱。思家春夢亂，妄意占凶吉。卻思夷陵囚，其樂何可述。前年辭諫署，朝議不容乞。

孤忠一許國，家事豈復恤。橫身當眾怒，見者旁可栗。近日讀除書，朝廷更輔弼。君恩

優大臣，進退禮有秩。小人妄希旨，論議爭操筆。又聞說朋黨，次第推甲乙。而我豈敢

逃，不若先自劾。上賴天子聖，必未加斧锧。一身但得貶，群口息啾唧。公朝賢彥眾，

避路當揣質。苟能因謫去，引分思藏密。還爾禽鳥性，樊籠免驚怵。子意其謂何，吾謀

今已必。子能甘藜藿，我易解簪紱。嵩峰三十六，蒼翠爭聳出。安得攜子去，耕桑老蓬

蓽。

【暮春有感〈慶曆二年〉】

幽憂無以銷，春日靜愈長。薰風入花骨，花枝午低昂。往來采花蜂，清蜜未滿房。春事

已爛漫，落英漸飄揚。蛺蝶無所為，飛飛助其忙。啼鳥亦屢變，新音巧調篁。遊絲最無

事，百尺拖晴光。天工施造化，萬物感春陽。我獨不知春，久病臥空堂。時節去莫挽，

浩歌自成傷。

【洛陽牡丹圖〈慶曆二年〉】

洛陽地脈花最宜，牡丹尤為天下奇。我昔所記數十種，於今十年半忘之。開圖若見故人

面，其間數種昔未窺。客言近歲花特異，往往變出呈新枝。洛人驚誇立名字，買種不復

論家資。比新較舊難優劣，爭先擅價各一時。當時絕品可數者，魏紅窈窕姚黃妃。壽安

細葉開尚少，朱砂玉版人未知。傳聞千葉昔未有，祇從左紫名初馳。四十年間花百變，

最後最好潛溪緋。今花雖新我未識，未信與舊誰妍媸。當時所見已云絕，豈有更好此可

疑。古稱天下無正色，但恐世好隨時移。鞓紅鶴翎豈不美，斂色如避新來姬。何況遠說

蘇與賀，有類異世誇嬙施。造化無情宜一概，偏此著意何其私。又疑人心愈巧偽，天欲

鬥巧窮精微。不然元化樸散久，豈特近歲尤澆漓。爭新鬥麗若不已，更後百載知何為。

但應新花日愈好，惟有我老年年衰。

【鎮陽讀書〈慶曆五年〉】

春深夜苦短，燈冷焰不長。塵蠹文字細，病眸澀無光。坐久百骸倦，中遭群慮戕。尋前

顧後失，得一念十忘。乃知學在少，老大不可強。廢書誰與語，歎息自悲傷。因憶石夫

子，徂徠有茅堂。前年來京師，講學居上庠。青衫綴朝士，而有數畝桑。不耐群兒嗤，

束書歸故鄉。卻尋茅堂在，高臥泰山傍。聖經日陳前，弟子羅兩廂。大論叱佛老，高聲

誦虞唐。賓朋足棗栗，兒女飽糟糠。雖云待官闕，便欲解朝裳。有似蠶作繭，縮身思自

藏。嗟我一何愚，貪得不自量。平生事筆硯，自可娛文章。開口攬時事，論議爭煌煌。

退之嘗有云，名聲暫亶香。誤蒙天子知，侍從列班行。官榮日已寵，事業暗不彰。器小

以任大，躋顛理之常。聖君雖不誅，在汝豈自遑。不能雖欲止，恍若失其方。卻欲尋舊

學，舊學已榛荒。有類邯鄲步，兩失皆茫茫。便欲乞身去，君恩厚須償。又欲求一州，

俸錢買歸裝。譬如歸巢鳥，將棲少徊翔。自覺誠未晚，收愚老縑緗。

【留題鎮陽潭園〈慶曆五年〉】

官雖鎮陽居，身是鎮陽客。北園潭上花，安問誰所植。春風無先後，爛漫爭紅白。一花

聊一醉，盡醉猶須百。而我病不飲，對花空歎息。朝來不能歸，暮看不忍摘。謂言花縱

落，滿地猶可席。不來才幾時，人事已非昔。芳枝結青杏，翠葉新奕奕。落絮風卷盡，

春歸不留跡。空餘綠潭水，尚帶餘春色。疑春竟何之，意謂追可得。東西繞潭行，蜂鳥

已寂寂。惘然無所依，歸駕不停軛。寓興誠可樂，留情豈非惑。至今清夜夢，猶繞北潭

北。

【讀蟠桃詩寄子美〈慶曆五年〉】

韓孟於文詞，兩雄力相當。篇章綴談笑，雷電擊幽荒。眾鳥誰敢和，鳴鳳呼其皇。孟窮

苦累累，韓富浩穰穰。窮者啄其精，富者爛文章。發生一為宮，揪斂一為商。二律雖不

同，合奏乃鏘鏘。天之產奇怪，希世不可常。寂寥二百年，至寶埋無光。郊死不為島，

聖俞發其藏。患世愈不出，孤吟夜號霜。霜寒入毛骨，清響哀愈長。玉山禾難熟，終歲

苦饑腸。我不能飽之，更欲不自量。引吭和其音，力盡猶勉強。誠知非所敵，但欲繼前

芳。近者《蟠桃詩》，有傳來北方。發我衰病思，藹如得春陽。欣然便欲和，洗硯坐中

堂。墨筆不能下，恍恍若有亡。老雞嘴爪硬，未易犯其場。不戰先自卻，雖奔未甘降。

更欲呼子美，子美隔濤江。其人雖憔悴，其志獨軒昂。氣力誠當對，勝敗可交相。安得

二子接，揮鋒兩交铓。我亦願助勇，鼓旗噪其旁。快哉天下樂，一酹宜百觴。乖離難會

合，此誌何由償！

【初伏日招王幾道小飲〈慶曆五年〉】

北園數畝官牆下，嗟我官居如傳舍。滹沱北渡馬踏冰，西山病歸花已謝。落英不見空繞

樹，細草初長猶可藉。空園一鎖不復窺，不覺芳蹊繁早夏。隔牆時時聞好鳥，如得喜客

聽清話。今朝試去繞園尋，綠李橫枝砌行馬。蒲萄憶見初引蔓，翠葉陰陰還滿架。紅榴

最晚子已繁，猶有殘花藏葉罅。人生有酒復何求，官事無了須偷暇。古云伏日當早歸，

況今著令許休假。能來解帶相就飲，為子掃月開風榭。

【白髮喪女師作〈慶曆五年〉】

吾年未四十，三斷哭子腸。一割痛莫忍，屢痛誰能當！割腸痛連心，心碎骨亦傷。出我

心骨血，灑為清淚行。淚多血已竭，毛膚冷無光。自然鬚與鬢，未老先蒼蒼。

【永陽大雪〈慶曆五年〉】

清流關前一尺雪，鳥飛不渡人行絕。冰連溪谷麋鹿死，風勁野田桑柘折。江淮卑濕殊北

地，歲不苦寒常疫癘。老農自言身七十，曾見此雪才三四。新陽漸動愛日輝，微和習習

東風吹。一尺雪，幾尺泥，泥深麥苗春始肥。老農爾豈知帝力，聽我歌此豐年詩。

【送章生東歸〈慶曆六年〉】

窮山荒僻人罕顧，子以一身千里來。問子之勤何所欲？自慚報子無瓊瑰。非徒多難學久

廢，世事漸懶由心衰。吳興先生富道德，侁侁弟子皆賢材。鄉閭禮讓已成俗，餘風漸被

來江淮。子年方少力可勉，往與夫子為顏回。

